
E con enfaxi propria d’un selvaggio

O fa un discorso in sciä necescitæ

D’armâse tutti pe fâ andâ in marviaggio

Orde che han famme d’öu, de sangue han sæ,

Vegnûe da-e tære dove spunta ô raggio

Da mattiña e in quell’isoa capitæ

Pe stabilîse in mezo a-i naturali

Pe scacciâli, o destrûili o dominâli.

E chi contando i guai passæ segondo

I rapporti in gran parte favolosi;

E no se çerca de levâ da-ô mondo,

O dixeiva, i serpenti velenosi?

No son perseguitæ d’in çimma in fondo

De foreste i quadrupedi dannosi?

E sopportiemo che ommi ciù nocivi

Che ô Boiquira, e l’Iaguar ne mangian vivi?

No. criavan tutti allôa: morte a-i foestê!

E incomençavan a canzon de guæra:

E ô gran cacico presso ô fêugo in pê:

O Dei, o Genii, quanti ne rinsæra,

O l’esclamò, ne-ô so gio vastô[sic] ô Çê,

E quanti sei in tæra e sotto tæra,

Voi dæme mente, voî che conosceî

A nostra causa giûsta e giûsti sei!...

Contro i nemixi splendida vittoia

Voî concedeî a-ô popolo selvaggio,

E fæ ch’ö posse ritornâ con gioia

Doppo ô spêuggio di morti a-ô so villaggio.

E pe trofeo là mette e pe memoia

Presso a posteritæ do so coraggio

A-e so cabanne tutt’in gio de quelli

Tutti appeisi in bell’ordine i cavelli.

